
Автоматаар үүсгэсэн тайлбар]

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

БУГАТ УУЛЫН ДУУЛЬ

	 

	Их хөвчөөс хэдэн бээрийн газар тасархай тогтсон битүү ойгоор бүрхэгдсэн оорцог уулыг Бугат хэмээн нэрлэдэг ажээ. Бугат уулын нуга зүлэг, хатсан навч, цас мөснөө гишгэж хөл дөрөөнд хүрсэн бид баян хангайгаа хэдийнээ нүдэлсэн билээ. Уул өөд өгсөхөд зам зуур харлах ханан хаданд бугын элдэв дүрс зөндөө байдаг сан. Эврээ нуруунаа наан эвхэрч цовхрон харайгч бугын зураг хараа булаах нь алхам алхамд тохиолдоно. Миний бие уран зургийн сургуулийн оюутан учир тэрхүү хадны зургийг цааснаа буулгаж явсан нь цөөнгүй. Хэдий үеийн хэн хэн гээч зураач Бугат уулынхаа буян хишгийг хаднаа зурж үлдээсэн юм бол! гэж би гайхдаг сан. Тэр үеийн буга одоогийн бугаас салаа эврээрээ эсвэл юугаараа өөр байсан бол гэдгийг би дүрс зургаас олох гэж цаг заваа зардаг сан. Наран ургахын өмнөхөн ойн чөлөөний өндөр хаднаа хангал буга арван салаа эврээ тэнгэрт өргөн зогсож харагдана. Бугын биетэй таширлан зүүнээс өглөөний наран мэлтэс мэлтэс урган мандав. Наран дундаас алтан шаргал буга алгуурхан сугаран гарч ирэх шиг санагдана. Бугын арван салаа эврээс наран туяа цацарч байх шиг. Цаашилбал бугын сэрвээ, молцогт хэнхдэгээс гэгээ туяа цацрах үзэсгэлэн төгс! «Үлгэр домгийн алтан эвэрт бугаас юуны өөр вэ!» гэж би амандаа эрхгүй шивгэнэсэн юм. Хангал бугын үм бү - үм бү гэж хангинатал урамдан дуудах дуунаар хөдлөв үү гэлтэй энэхэн үес ойн бэлээс тэмээд алд дэлэм сүүдрээ чирсээр эртлэн босож байв. Тэмээдийн нэг нь ургах нартай ташлан тэртээ өндөрт зогсоо бугыг олж харав бололтой. Буга ч тэмээ бид хоёрыг үзэж сэртэлзэн сэргэмжилсэн нь илхэн. Эл хослол зургийг ээлжлэн харахад аавын ярьдаг домог агшин зуур миний сэтгэлд харван орж ирсэн билээ. 

	«...Тэмээ нэгэн өдөр ус уухаар ирэхдээ усан толионд туссан дүрсээ олж үзээд сүр жавхлангаа бахархан зогсжээ. Тэгтэл энэ үеэр ойгоос буга гарч ирээд толгой бөхийлгөн мэхэсхийж гунигтайгаар;

	— Өнөө үдэш би ойн амьтдын чуулганд айлчлан очих учиртай билээ. Ядаж нэг цагийн төдий ч бол чинийх шиг ийм сайхан эвэртэй явж үзэх сэн. Чи өнөөдөр эврээ надад түр өгөөч. Маргааш ус уухаар ирэхэд эврийг чинь авчирч өгье гэж гуйжээ. Бугын үнэхээр сүр үзэмжгүй харагдсанд тэмээ эврээ мултлан өгчээ. Сүрлэг сайхан эвэртэй болсон буга ой руу далд оров. Түүнээс хойш өдөр хоног өнгөрсөөр авч тэмээ эврээ олж авч чадаагүй ажээ. Ус уугаад уулын орой харж байн байн өлийн зогсдог нь «Буга эврийг минь авчирч яваа болов уу!» гэж горьдсоных гэнэ...»

	Үнэн худал алин боловч эл домог Бугат уулын хүн бүрийн сэтгэлд шигтгээстэй байдаг юм. Гагц энэ ч бус манай Бугат уулынханд буга оруулаагүй дуу магтаал, тоглоом наадам нэн ховор сон.

	 

	«Зүүн уулын орой дээр

	Зүйлийн буга урамдана

	Зүйтэй насандаа ханилсан

	Таныгаа сэтгэлдээ дуудна»

	 

	гэж эхэлдэг зон олны дуртай ардын дуу ч манай нутгаас гарсан гэлцдэг юм.

	Бугат уулынхны эртнээс наадсан «Бугын нүүдэл» тоглоомыг бид сургуулиар нэг тараасан сан. Тэр тоглоомоор бараг л улс орон даяар тоглодог билээ. Намайг сургуулийн амралтаар ирэхэд аав «Хайрханы маань (Бугат уулаа хайрхан гэж аав цээрлэнэ) буга хаа очдог юм бэ, бүү мэд. Тааралдах нь ховордлоо...» гэж яриан дундаа санамсаргүй өгүүлж билээ. Түүнийг би онц анзаарсан ч юм үгүй, харандаа цаасаа авч Бугат уулаар хэрхэн хэсэж зоргол олж зурах эрэлд гарсан юм.

	Бугын улбаршмал мөр, бууралтах дөхсөн хоргол л элбэг тааралдана. Харин буга дөнгөж боссон халуун хэвтэр, нойтон хоргол зам гудас бараг үзэгдсэнгүй. Гэтэл моддын завсар заалхайгаар нэгэн буга зорголоо дагуулан цухалзан далдрав. Би чимээ анир авхуулахгүйг хичээн амьсгал даран хөл зөөж тавин дөхлөө. Нүдний өмнүүр хаа нэг шарласан навч гялталзан бууна. Навчис горхины усанд далбалзан хөвнө. Буга горхины хүйтэн тунгалаг уснаас шимэн ууж зогсов. Тэргүүнээ дээш өргөхөд нь омруунаас нь савирах дуслууд усан толионоо бидэр татсан цагариг үүсгэнэ. Зоргол усанд уран шөмбөгөр хошуугаа хүргэснээ чимээ авав уу гэлтэй дэлдэн чихээ сортойлгов. Зоргол тув тунгалаг нүдээ огтхон ч цавчилгүй, баруун талын урд хөлөө хаая хааяа өргөн чимээ чагнана. Уран нарийн хүзүүг нь илээд авмаар ойрхон зорголын дүүрэн мэлтэлзэх нүдний сормуус хүртэл надад ялгаран харагдана. Зорголын нүдэнд аливаа аюулаас айж цочиж хөл дайжин ирсэн нь зураастай. Тэр замын гацаа саад дунд марал эхээ орхисон байж болно. Хүчтэйхэн амьсгаа авбал анир өгмөөр хажуухнаас нь би өвгөн модтой бие таширлан нуугдаж харандаа цаас нийлүүлсээр байлаа.

	«Та хоёрт хорхойн чинээ ч гэмгүй. Надаас үргэсний хэрэггүй» гэж би шивгэнэв. Миний шивнээг буга зоргол хоёр сонсох ч биш, сонслоо ч ойлгох биш дээ. Миний зурах бугын цувралд нэгэн шинэ хуудас нэмэх зорголоо өнгө зүс ялгаруулан урлаж гарлаа. Зорголыг зурахдаа би хүн байгалийн харьцааг голлох шижмийг атгаж авах уран саналга хайв. Үүнийгээ олж ядан байтал, хэд хоногийн дараа аав уй гунигтай юм уу, уур уцаартай юм уу их л үүлгэр дүнсгэр ирж билээ. «Хай мангас» гэж толгой сэгсрэн аягатай цайгаа ч уулгүй хэдэнтээ хөргөв. Мангас гэж хэнийг хэлдгийг нь бид мэднэ. Хэдэн жилийн өмнө Бугат ууланд нүүдэллэн ирсэн Нанзай хэмээх хар царай, цагаан шүдтэй тавь эргэм насны эрийг нэрлэдэг сэн. Ганц бие тэр эрийг «Яагаад мангас» гэж хочилдгийн учрыг нэгэнтээ асуухад аав;

	— Орон шоронд байхдаа л хэрцгий танхай явсан юм болов уу даа гэснээс өөрийг өгүүлээгүй билээ. Түүнээс хойш мангас гэдэг нь хэрцгий гэдэг утгаар миний санаанд хадагджээ. Тиймээс ч Нанзайн цагаан шүдээ яралзтал инээж явахад миний бие хирдхийн цочих шиг болно.

	— Усан нүдтэй, цусан зүрхтэй бидний даанч сэрэмжгүйн харгай гэж аав учир нь үл мэдэгдэх юм үглэсээр байв.

	— Аав аа! Та юу ярина вэ? гэж намайг лавлахад;

	— Ээ бүү үзэгд! Хайрханы хясааг чи мэднэ биз.

	— Мэднэ.

	— Тэнд юу байсан гэж санана. Арван ханат гэрийн буурины чинээ нүгэлт алам цооногийг мангас Нанзай ухаж шүү дээ. Бид л мэдсэнгүй.

	— Тэгээд яагаа вэ?

	— Мөчир хөвдөөр далдалсан тэр цооногт Хайрханы хамаг бугыг хөөж оруулан хороож дуусгаж дээ.

	— Би уржигдар буга зоргол хоёртой таарсан.

	— Тэр яах вэ. Хайрханы хамгийн сүүлчийн хоёр буга мангасын цооногт уржигдар орж нядлуулсан. Үүгээр Хайрханы минь бугын дуу тасарсан.

	— Тэр мангас, тийм олон бугаар юугаа хийдэг юм.

	— Юманд учир, суманд хичир бий. Хүү минь!

	— Ганц ч буу дуугаргалгүйгээр Хайрханы минь хишгийг хот руу хулгайгаар ачуулаад дуусаж! Хясааны харалдаа бэлээр машин зам өнгөрдөг бодсоныг чи мэдэх үү?!

	— Үгүй ээ.

	— Тэгвэл тэр замд уургалагч уутлагч этгээд шөнө дүлийн цагаар бүх хэргээ амжуулдаг байж! Биднийг зүүд нойртоо бугатайгаа учран зүүдэлж байхад гэм шүү.

	— Санаанд багтамгүй тийм хэрэг хийдэг ээ бас!

	— Зуун бугын тархинд хүрсэн цусан мунатай нь чулуун зүрхтэй мангасыг манай Бугатын эрчүүл барьж өгөөд ирлээ. Шүүдэг цагддаг газар нь учрыг олно биз. Хайрханд мангасын ирж нутагших болсны нууц сая л олдлоо. Бид мөн ч хүүхэд шиг гэнэн сэтгэлтэй улс юм даа, хөөрхий гээд санаа алдаж нүдээр нь нулимс гүйлгэнэв. Миний сэтгэлд харууслын хур асгарч Хайрханы сүүлчийн зорголыг амжиж зурсан зурагтаа хараа тусгав. Түүний нүд тормолзон хөдөлж, мангасаас сүүдэр зулбан уул дамжин дэгдэхээр ухасхийх мэт агшнаа харагдав.

	Ойр зэргэмжийн ой хөвчид буга сүрэглэсээр авч дасал болсон уянга дууллаа Бугатын уул ус нь ч, улс зон нь ч үгүйлсээр байх юм гэж үү. Бугатад буга согоо шивээлж байсны дурсгал болж, ай хөөрхий, зөвхөн нэр нь л уул хөвчдөө үлдэж хоцрох болж уу дээ...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1983 оны хэвлэгдсэн “Д. Цэдэв: ТАВЫН ДАВАА” номын ГАРЧИГ

	 

	ХҮЛГИЙН ТООС

	ХАВРЫН ЦАС

	ТАЙЗ ЭРГЭЖ БАЙНА

	АЯНЫ ХАРГУЙ

